
7 kienu l-każijiet ġodda ta’ Covid-19 fl-aħħar 24 siegħa wara li saru 738 test. 6 mill-każijiet kienu kaġun ta’
trażmissjoni lokali u b’hekk ikkonfermata t-tendenza li l-firxa tal-virus issa qed tkun iktar b’dan il-mezz milli
b’rabta mas-safar. B’kollox hemm 195 persuna li rriżultaw pożittivi għall-virus. Il-pazjenti kollha huma f’qagħda
tajba. Fl-ITU għad hemm 2 pazjenti, b’dak li kien f’qagħda kritika issa jaqleb għall-aħjar. F’Mater Dei hemm
10 pazjenti, 16 oħra fi sptar privat u l-oħrajn id-dar f’iżolament obbligatorju taħt osservazzjoni medika.
L-appell mill-awtoritajiet tas-saħħa huwa li min iħoss xi sintomi, imqarr żgħar, ma jmurx ix-xogħol u jċempel 111.
Wieħed għandu jibqa’ d-dar u ma joħroġx sakemm jingħata r-riżultat.

KAŻIJIET ĠODDA

AKTAR TESTIJIET

F’Mater Dei issa jistgħu jsiru mat-800 test kuljum għall-virus tal-Covid-19 u b’hekk kompliet tissaħħaħ il-kapaċità
tal-awtoritajiet tas-saħħa biex iżidu aktar l-għadd ta’ testijiet. Minbarra f’Mater Dei, qed isiru wkoll testijiet fi
3 hubs oħra apposta: il-Luxol Ground f’Pembroke; Ħal Farruġ u x-Xewkija Għawdex. Sal-lum b’kollox saru
8,297 swab. L-istrateġija kontra l-imxija tal-virus taħseb biex isiru kemm jista’ jkun testijiet fuq nies. Aktar ma
jsiru testijiet, aktar jinqabdu persuni pożittivi u jiġu iżolati fi stadju bikri. L-Għaqda Dinjija tas-Saħħa faħħret
l-istrateġija li qed jadotta pajjiżna u sejħet lil Malta bħala mudell fil-ġlieda kontra l-Covid-19.

18-il persuna ngħataw multa ta’ €100 kull wieħed waqt ir-rondi li l-Pulizija għamlet fl-aħħar 24 siegħa biex tiżgura
li ma jkunx hemm ġemgħat ta’ aktar minn 3 persuni f’postijiet pubbliċi skont l-avviż legali li ħareġ il-Gvern.Intant
10 persuni nqabdu jiksru l-kwarantina waqt l-440 spezzjoni li saru mill-Pulizija flimkien mad-Dipartiment
tas-Saħħa u l-Protezzjoni Ċivili fuq dawk fi kwarantina obbligatorja. L-10 persuni ġew immultati €3,000 kull
wieħed. Mindu bdew isiru l-ispezzjonijiet sal-lum inħarġu 65 multa. Jibqa’ dejjem l-appell biex kulħadd ikun
responsabbli u jikkopera mad-direttivi li qed jingħataw mill-awtoritajiet.  

SPEZZJONIJIET FUQ ĠEMGĦAT U
KWARANTINA

L-istabbilimenti tal-ikel u x-xorb komplew iħarsu r-regolamenti biex jibqgħu magħluqa sabiex titrażżan
il-firxa tal-coronavirus. Ilbieraħ saru aktar minn 720 spezzjoni f’27 lokalità f’Malta u 160 oħra fi 11-il lokalità
f’Għawdex. Ma nstab ebda ksur. Mindu bdew l-ispezzjonijiet saru kważi 12,000 waħda. Stabbilimenti li
jinqabdu jisfidaw ir-regolamenti u jifthu l-bibien għall-klijenti jeħlu multa ta’ €3,000 kull darba li jinqabdu.
Tista’ tirrapporta lil min jabbuża fuq in-numru 21692447.

L-ISTABBILIMENTI JIBQGĦU
JĦARSU L-MIŻURI 

AĦBARIJIET OĦRA

Il-Karnival tas-Sajf dis-sena mhux se jsir, anke jekk tkun battiet l-imxija tal-Covid-19. Il-preparamenti
għall-Karnival tas-Sajf jibdew minn xhur qabel iżda biex jitħares is-social distancing mitlub mill-awtoritajiet
tas-saħħa, Festivals Malta qalet li mhix se tissogra saħħet il-parteċipanti tul ix-xhur li suppost issir it-tħejjija.
Intant tnedew inizjattivi biex jgħinu lill-NGOs ikunu f’pożizzjoni jgħinu aktar lill-pubbliku. Tnieda hotline
79481120 kif ukoll helpdesk online support.maltacvs.org. Is-servizzi mogħtija jinkludu wkoll tweġibiet
dwar fondi u servizzi offruti mill-Kunsill Malti għas-Settur tal-Volontarjat.

MIŻURI TA’ ĦARSIEN

Ittieħdu miżuri ta’ prekawzjoni fil-pitkalija, fil-pixkerija u fil-biċċerija biex kemm il-binjiet u anke l-operat
tagħhom jitħarsu mill-imxija tal-Covid-19. Għalhekk se jkun hemm aċċess limitat f’dawn il-binjiet, se jsir
screening u teħid tat-temperatura qabel wieħed jidħol fihom, prattiki u proċeduri aktar mifruxa u żieda
fit-tagħmir u apparat sanitarju. Se jitnieda wkoll proġett pilota għas-servizz ta’ konsenji ta’ biegħa online
mill-pitkalija. Il-miżuri huma parti mill-istrateġija kemm biex titħares is-sigurtà tal-ikel u anke saħħet
il-ħaddiema f’dawn l-oqsma.



HELPLINES

25981000 – Għal dawk li għandhom domandi dwar is-settur edukattiv u l-impatt
tal-Coronavirus.

21692447– Għal lukandiera u turisti li għandhom domandi dwar il-miżuri mħabbra.

25903030 – Għall-anzjani mingħajr sapport li għandhom bżonn mediċini, ikliet lesti
jew prodotti tal-ikel (frott u ħaxix). 

25469111 – Għal dawk li jaħdmu fl-industrija tal-gaming.

21411 411 – Għall-persuni fi kwarantina mandatorja li għandhom bżonn provvista
ta’ ikel u mediċini.

153 – Għal dawk li jridu tagħrif dwar il-miżuri fil-pakkett finanzjarju li se jiġu
amministrati mid-Dipartiment tas-Sigurta Soċjali.

1575 – Għall-ħaddiema biex jistaqsu dwar pagi u kundizzjonijiet ta’ xogħol.

1576 – Għal min iħaddem biex jistaqsu dwar pagi u kundizzjonijiet ta’ xogħol.

1772 – Għal dawk li jħossuhom waħedhom.

22944511/22944504 – Biex tirrapporta lill-pulizija każi ta’ ksur tar-regolamenti
dwar saħħa pubblika u Covid-19.

144 – Għal dawk li jridu tagħrif dwar il-miżuri fil-pakkett finanzjarju li se jiġu
amministrati mill-Malta Enterprise.

2204 2200 – Għar-residenti Maltin li nqabdu f’wieħed mill-pajjiżi ta’ riskju
għoli u jridu jiġu lura Malta;

111 – Għall-persuni li jħossu sintomi tal-COVID-19 jew jixtieq iktar informazzjoni;

